
Numri i lëndës: 2019:133754 

Datë: 03.08.2023 

Numri i dokumentit:     04558863 

 

C.nr. 1463/18 

 

GJYKATA THEMELORE NË PEJË – Departamenti i Përgjithshëm, Divizioni Civil, me 

gjyqtaren Rajmonda Kurteshi, në çështjen juridike kontestimore të paditësit M.SH. nga fshati I., 

Komuna e D., të cilin sipas autorizimit e përfaqëson G.K.u, avokat në P, kundër të paditurit 

K.GJ.K, me seli në P., i përfaqësuar nga M.M .zyrtar i lartë ligjor pranë të paditurit, me bazë 

juridike kompensim dëmi, vlera e kontestit 10.000 euro, pas mbajtjes së shqyrtimit kryesor në 

prezencë të autorizuarve të palëve ndërgjyqëse, në seancë publike, të datës 20.07.2023, mori, 

ndërsa me datën 03.08.2023, përpiloi këtë: 

 

A K T G J Y K I M 

 

I. APROVOHET pjesërisht e bazuar kërkesëpadia e paditësit M.SH. nga fshati I. K.D. dhe 

DETYROHET i padituri K.GJ.K me seli ne P., që paditësit në emër të dëmit jo material, për 

shkak të qëndrimit në paraburgim pa bazë, prej datës 11.09.2014 e deri me datë 06.01.2015 

gjithsej 118 ditë, t’ia paguaj shumën e specifikuar si më poshtë:  

 

a. Në emër të dhimbjeve shpirtërore për shkak të shkeljes së prestigjit dhe nderit, shumën 

prej 4.720 (katër mijë e shtatëqind e njëzetë) euro.  

 

II. DETYROHET i padituri K.GJ.K me seli ne P.,që paditësit, detyrimin nga pika I e dispozitivit 

të këtij aktgjykimi si dhe shumën prej 811.20 euro në emër të shpenzimeve të procedurës, të ia 

paguaj në afat prej 15 ditësh nga dita e marrjes së aktgjykimit, nën detyrimin e përmbarimit të 

detyrueshëm. 

 

III. REFUZOHET pjesa tjetër e kërkesëpadisë së paditësit M.SH. nga fshati I, Komuna e D., 

përtej shumës së gjykuar si në pikën I të dispozitivit të këtij aktgjykimi, si pasojë e qëndrimit në 

paraburgim pabazë dhe atë: në emër të dhimbjeve shpirtërore për shkak të shkeljes së prestigjit 

dhe nderit, shumën prej 50.280 (pesëdhjetë mijë e dyqind e tetëdhjetë) euro dhe shpenzimet e 

procedurës në shumën prej 270.40 euro, si e PABAZUAR. 

 

 

A r s y e t i m 

Pretendimet e palëve 

 

Paditësi përmes të autorizuarit të tij, me datë 28.12.2018 ka parashtruar padi pranë kësaj gjykate, 

me bazë juridike kompensim i dëmit, të rregulluar-përmirësuar në seancën e datës 02.05.2023 

ndaj të paditurit K.GJ.K  Në padi, i njëjti ka theksuar se me aktvendimin për fillimin e hetimeve 

këtu paditësi ka qenë i dyshuar për veprën penale Keqpërdorim i pozitës apo autoritetit zyrtar, 

nga neni 422 par.1 të KPRK-së dhe kundër të njëjtit me aktvendim të posaçëm i është caktuar 

masa e paraburgimit nga data 11.09.2014 dhe kjo masë me aktvendim të posaçëm i është 

vazhduar 06.01.2015. i njëjti shton se ndaj tij është ngritur aktakuza dhe po ashtu është hedhur 

poshtë me aktvendimin PKR.nr.163/16, të datës 07.04.2017, i cili aktvendim u vërtetua nga 

Gjykata e Apeli P.nr..../17, të datës 18.09.2017, e që nga i njëjti u ndryshua vetëm sa i përketë 

cilësimit ligjor të veprës penale, e që nga të gjitha këto del se paditësit ka qenë i privuar nga lira 

pa bazë nga data 11.09.2014 e deri me datën 06.1.2015, që do të thotë se ka qëndruar në 

paraburgim për 118 ditë.  

 

Gjatë seancave të mbajtura dhe në fjalën përfundimtare, i autorizuar i palës paditëse ka deklaruar 

se meqenëse paditësi që në kohën e arrestimit të tij ka qenë në pozita të larta dhe se arrestimi i 

tij pa të drejtë ka ndikuar rënd në autoritetin e tij dhe gjendjen e tij shpirtërore, duke shtuar se 

pas mbajtjes së paraburgimit, i njëjti ka pasur nevojë për trajtim psikiatrik për shkak të dhimbjeve 

shpirtërore të pësuara e që kohëzgjatja e tyre ishte konstatuar edhe nga ekspertiza e psikiatrisë, 

duke e precizuar kërkesëpadinë e paditësit ashtu sipas parashtresës së datës 23.06.2023, me të 

cilën ka kërkuar që aprovohet kërkesëpadia e paditësit M.Sh. nga fshati I., Komuna e D., si e 

bazuar dhe të detyrohet e paditura Këshilli Gjyqësor i Kosovës, që paditësit këtu M.Sh. të ia 

paguaj shumat dhe atë: për dhimbje shpirtërore të intensitetit të lartë shumën prej 15.000 euro, 

për dhimbje shpirtërorë të intensitetit të mesëm, shumën prej 10.000 euro, për dhimbje 

shpirtërore të intensitetit të ulët, shumën prej 10.000 euro, për shkelje të prestigjit, shumën prej 

10.000 euro, dhe për shkak të shkeljes së nderit shumën prej 10.000 euro, e të gjitha këto në 

afatin prej 15 ditësh pas marrjes aktgjykimit, e nën kërcenim të përmbarimit të dhunshëm. 

  

Shpenzimet e procedurës i ka kërkuar. 

 

I padituri, përmes të autorizuarit të tij, në përgjigje në padi, në seancat e mbajtura dhe në fjalën 

përfundimtare ka deklarua se edhe pse i njëjti e kundërshton legjitimitetin real pasiv të palës së 

paditur për shkak së procedura e kompensimit të dëmit për personat ndaj të cilëve zhvillohet 

gjykimi i paarsyeshëm dhe personave të dënuar ose të arrestuar pa arsye, rregullohet me ligj të 

veçantë ashtu sipas Kodit të Procedurës Penale të Kosovës, i cili përkatësisht në dispozitat ligjore 

përkatësisht nenet 525, 528 dhe 529, të drejtën në kompensim kanë vetëm personat të cilët me 

çfarë do forme padrejtësisht janë privuar nga lira apo personat të cilët me vendim përfundimtar 

janë shpallur fajtor ose u është shqiptuar sanksioni penal në formë të prerë, por që me vonë sipas 

mjetit juridik të jashtëzakonshëm, procedura e rishikuar është pushuar në formë të prerë, apo 

është liruar nga akuza apo akuza është refuzuar, por për arsyeje e lartcekura nuk e konteston 

bazën e kërkesëpadisë së paditësit, por e konteston vetëm lartësinë e kërkesës së paditësit, ashtu 

që i njëjti jep arsyetimin se në bazë të Udhëzimit Administrativ 04/2015, për zbatimin e 

procedurës për kompensimin e dëmit për personat e dënuar ose të arrestuar pa arsyeje, ka 

paraparë lartësinë e kompensimit për të gjithë personat të privuar pa drejtësisht nga lira, ku të në 

bazë të këtij udhëzimi, dëmi material kompensohet në lartësi prej 9 euro në ditë, ndërsa për dëmin 

jo material në lartësinë prej 6 euro në ditë. I padituri tutje shton se është e gatshme të bëj 

kompensimin e dëmit ndaj paditësit dhe atë për material në shumën prej 1,062 euro dhe për 

dëmin jo material shumën prej 708.00, për shkak të qëndrimit në paraburgimin në kohëzgjatje 

prej 118 dite dhe shumën  e parashtrimit të kërkesës nga ana e avokatit në shumën prej 120.00 

euro, dhe ti pranohet shuma për pako dhe vizita familjare në shumën prej 200.00 euro, apo në 

shumën e përgjithshme prej 2.090.00 euro, ndërsa pjesa tjetër e kërkesëpadisë refuzohet si e 

pabazuar. 

 

Shpenzimet e procedurës nuk i ka kërkuar. 

 

Vërtetimi i gjendjes faktike 

 

Me qëllim të vërtetimit të drejtë dhe vërtetimit të plotë të gjendjes faktike, lidhur me çështjen 

konkrete juridike, në shqyrtimin kryesor-publik, gjykata bëri administrimin e provave si: leximi 

i aktvendimit PKR.P.Nr..../16, i datës 10.07.2017, i lëshuar nga Gjykata Themelore në P.,, 

Departamenti për Krime të Rënda; Leximi i aktvendimit PN.nr..../17, i datës 18.08.2017, i 

lëshuar nga Gjykata e A. e Kosovës; Leximi i aktvendimit PKR.P.nr..../16, i datës 07.04.2017, i 

lëshuar nga Gjykata Themelore në P.,, Departamenti për Krime të Rënda; Lexohet aktakuza 

PP/I.nr.../16, i datës 11.11.2016 nga Prokuroria Themelorë në P.,; Leximi i ankesës PP/I.nr.../16, 

i datës 11.07.2016 nga Prokuroria Themelorë në P.,; Leximi i ankesës PP/I.nr.../16, i datës 

13.04.2017 nga Prokuroria  Themelorë në P.,; Lexohet ekspertiza nga lëmia e psikiatrisë e dhënë 

nga eksperti M.H. dhe sqarimet e tija të dhëna në seancën e datës 20.07.2023; Leximi i raporteve 

mjekësore-specialistike Nr. P...../15, e datës 21.01.2015 dhe Nr.P...../15, e datës 15.07.2015, të 

lëshuara nga Dr. G.R., neuropsikiatër. 

 

Gjykata pas vlerësimit të pohimeve të palëve ndërgjyqëse dhe provave të nxjerra në kuptim të 

nenit 8 të Ligjit të Procedurës Kontestimore (LPK), me kujdes dhe me ndërgjegje ka çmuar çdo 

provë veç e veç dhe të gjitha ato së bashku, ka gjetur se kërkesëpadia e paditësit është pjesërisht 

e bazuar.  

 

Nga provat shkresore të administruara, por edhe nga pohimet e palëve ndërgjyqëse, para gjykatës 

rezultoi të jetë fakt i pa kontestuar se paditësi kishte qenë mbajtur në masën e paraburgimit për 

118 ditë, së këndejmi lidhur me këtë fakt, ndonëse gjykata ka administruar prova, nuk do të 

lëshohet gjerësisht në vlerësimin tyre.  

 

Çështje kryesore kontestuese mes palëve ndërgjyqëse mbetet lartësia e kompensimit të dëmit 

ndaj paditësit, e që palët ndërgjyqëse lidhur me këtë pikë kishin pikëpamje të ndryshme. 

 

Gjykata gjeti se paditësi këtu M.Sh. ishte akuzuar nga Prokuroria Themelorë në P., sipas 

aktakuzës PP/I.nr.../16, i datës 11.11.2016, për shkak të veprave penale: “Marrja e ryshfetit”, nga 

neni 428 par.1 lidhur me nenin 31 të Kodit Penal të Republikës së Kosovës (KPRK-së) dhe 

“Mbajtja në pronësi, kontroll ose posedim të paautorizuar të armëve, nga neni 374 par.1 të 

KPRK-së. Lidhur me veprat për të cilat akuzohej paditësi, Gjykata Themelorë në P.,, 

Departamenti për Krime të Rënda, me aktvendimin PKR.nr..../16, i datës 10.07.2017, ka hedhur 

aktakuzën e ngritur ndaj këtu paditësit M.SH., i cili aktvendim u ndryshua vetëm sa i përketë 

cilësimit ligjor të veprës penale ndërsa pjesa tjetër është mbetur e pandryshuar nga Gjykata 

Apelit e Kosovës, sipas aktvendimit PN.nr.../17, i datës 18.08.2017. 

 

Meqenëse paditësi ka qëndruar në mbajtje të paraburgimit për 118 ditë pa ndonjë bazë juridike, 

i njëjti ka paraqitur padinë për kompensimin e dëmit material dhe jo material.  

 

Gjykata për të vërtetuar intensitetin e dhimbjeve shpirtërore për shkak të shkeljes së prestigjit, 

nderit që mund të ketë pësuar paditësi, si pasojë e qëndrimit në paraburgim ka nxjerr provës me 

ekspertizë nga lëmia e psikiatrisë, e punuar nga eksperti Dr.M.H., psikiatër. Eksperti në 

mendimin e tij dhe sqarimet e dhëna në seancë, ka konstatuar se paditësi si pasojë e qëndrimit 

në paraburgim gjatë periudhës së 118 ditë ka pësuar dhimbje shpirtërore të intensitetit të lartë, të 

manifestuar me rënie të disponimit dhe vullnetit, mungesës së oreksit, ndjenja e brengës dhe 

frikës. Si pasojë paditësit ka përjetuar dhimbje shpirtërore prej katër muajve. Kurse dhimbje 

shpirtërore të intensitetit të mesëm që kanë zgjatur për katër muaj tjerë vijues të shoqëruar me 

shqetësime të ndjenjës së stigmës për shkak të akuzës që i është vënë në barrë. Po ashtu eksperti 

ka gjetur se paditësi ka pësuar dhimbje shpirtërore të intensitetit të ulët, të cilat kanë zgjatur gjer 

në një vit, e manifestuar me rënie të disponimit, shqetësim, rënia e reputacionit, për çka edhe i 

njëjti është vizatuar edhe nga ana e psikiatrit.  

 

Gjykata, ekspertizën mjekësore të psikiatrisë, e ka pranuar në tërësi si të besueshme, meqë e 

njëjta ishte profesionale dhe e argumentuar, po ashtu e punuar sipas vëllimit të përcaktuar, duke 

ofruar të dhëna lidhur vërtetimin e fakteve në këtë çështje kontestimore. 

 

Ligji i zbatueshëm  

 

E drejta e paditësit për kompensimin e dëmit për shkak të privimit të lirisë pa bazë juridike dhe 

përgjegjësia e të paditurit që të bëj kompensimin e tillë, gjen mbështetje fillimisht duke u bazuar 

në Konventën Evropiane për Mbrojtjen e të Drejtave dhe Lirive të Njeriut, e cila në dispozitën 

ligjore përkatësisht nenin 5 par.5 parasheh se: “Çdo person që arrestohet ose burgohet ne 

kundërshtim me dispozitat e këtij neni ka të drejtën për të kërkuar dëmshpërblim”. Të njëjtën të 

drejtën për kompensim dëmi, e njeh po ashtu edhe Protokolli 7 i të njëjtës Konventë, përkatësisht 

ku në nenin 3 të saj parasheh se: “Kur një person është dënuar për një vepre penale me vendim 

të formës së prerë dhe kur ky dënim është anuluar më vonë, ose në rast falje, për shkak të një 

fakti të ri ose të zbuluar rishtazi që provon një gabim gjyqësor, personi që ka pësuar ndëshkimin 

për arsyeje të këtij dënimi, zhdëmtohet sipas ligjit ose praktikës në fuqi në shtetin në fjalë”. 

 

E drejta e paditësit për kompensimi e dëmit sipas çështjes në fjalë, po ashtu e parasheh edhe 

Kushtetua e Republikës së Kosovës, e cila në dispozitën ligjore përkatësisht nenin 29, paragrafi 

5, e cila parasheh se: “Çdokush që është ndaluar ose arrestuar në kundërshtim me dispozitat e 

këtij neni, gëzon të drejtën e kompensimit në mënyrën e parashikuar me ligj”, ndërsa sipas Kodit 

të Procedurës Penale të Republikës së Kosovës, në dispozitën ligjore përkatësisht në nenin 525 

parasheh se: “Personat të cilët kanë të drejtë kompensimi për gjykim të paarsyeshëm. Të drejtë 

në kompensim dëmi për dënim të paarsyeshëm ka personi kundër të cilit është shqiptuar 

sanksioni penal në formë të prerë ose që është shpallur fajtor dhe është liruar nga dënimi por 

që më vonë, sipas mjetit të jashtëzakonshëm juridik, procedura e rishikuar është pushuar në 

formë të prerë ose me aktgjykim të formës së prerë është liruar nga akuza ose akuza është 

refuzuar, përveç në këto raste: 1.1. kur pushimi i procedurës ose aktgjykimi me të cilin akuza 

është refuzuar ka ndodhur për arsye se në procedurën e re i dëmtuari është tërhequr nga 

propozimi si rezultat i marrëveshjes me të pandehurin; ose 1.2. kur në procedurën e rishikimit 

me aktvendim është refuzuar akuza për shkak të moskomptencës së gjykatës, e paditësi i 

autorizuar e ka ndërmarrë ndjekjen në gjykatën kompetente”. 

 

Gjykata gjithashtu aplikoi dispozitën e nenit 136 paragrafi 1, të Ligjit Nr. 04/L-077 për 

Marrëdhëniet e Detyrimeve (LMD), sipas të cilës dispozitë ligjore parashihet se: “Kush i 

shkakton tjetrit dëm ka për detyrë ta kompensojë, përveç nëse vërtetohet se dëmi është shkaktuar 

pa fajin e tij”, gjykata konsideron se i padituri në rastin konkret duhet ta korrigjoj demin e 

shkaktuar paditësit me paraburgim të pa drejtë, që me aktvendim është pushuar procedura penale. 

 

Kurse për sa i përket kategorisë së kompensimit të dëmit jo material gjykata ka aplikuar nenin 

183 paragrafi 1 dhe 2  të LMD-së, sipas të cilit parashihet se: “Për dhembjet e pësuara fizike, 

për dhembjet e pësuara shpirtërore për shkak të zvogëlimit të aktivitetit jetësor, të shëmtimit, të 

cenimit të autoritetit, të nderit, të lirive ose të drejtave të personalitetit, të vdekjes së personit të 

afërm, si dhe frikës, gjykata, po të konstatojë se rrethanat e rastit sidomos intensiteti i dhembjeve 

dhe i frikës dhe zgjatja e tyre e arsyetojnë këtë, do të gjykojë shpërblimin e drejtë në të holla, 

pavarësisht nga shpërblimi i dëmit material si dhe nga mungesa e dëmit material” dhe “Me 

rastin e vendosjes për kërkesën për shpërblimin e dëmit jo material, si dhe për lartësinë e 

shpërblimit të tij, gjykata do të kujdeset për rëndësinë e cenimit të së mirës dhe të qëllimit të cilit 

i shërben ky shpërblim, por edhe për atë, se me te mos të favorizohen synimet që nuk janë në 

pajtim me natyrën e saj dhe me qëllimin shoqëror”. 

 

Vlerësimi i Gjykatës 

 

Gjykata vlerëson se tek ky rast përmbushen elementet e lidhjes shkakore që paraqet raportin e 

ndërsjellët ndërmjet veprimit të dëmshëm dhe dëmit, në të cilin veprimi i dëmshëm paraqitet si 

shkak, kurse dëmi si pasojë e tij. Pra lidhja kauzale është një ndër kushtet e përgjithshme për 

lindjen e përgjegjësisë për dëmin e shkaktuar, që ekziston midis veprimit ose mosveprimit të 

dëmshëm dhe dëmit të shkaktuar. Çdo ngjarje që është kusht për dëmin, d.m.th., pa të cilin ky 

dëm nuk do të kishte ndodhur, konsiderohet si një shkak dhe e detyron të paditurin të shpërblej 

dëmin.  

 

Gjykata arriti në përfundim se privimi i kundërligjshëm i lirisë së paditësit për 118 ditë, ka 

ndodhur pa fajin e paditësit kurse atij i është shkaktuar dëm, e që në rastin konkret konsistojnë 

në dëmin jomaterial mbi dhimbjet shpirtërore për shkak të shkeljes së prestigjit dhe nderit, të 

cilat kanë ndikuar me pasoja si në jetën, personale, profesionale, miqësore dhe shume relacione 

tjera njerëzore. Kompensimin e dëmit jomaterial (moral), për shkak të dhimbjeve shpirtërore për 

shkak të shkeljes së prestigjit dhe shkeljes së nderit, gjykata u mbështet në mendimin profesional 

të dhënë nga eksperti psikiatër, i cili ka konstatuar se paditësi gjatë kohës së qëndrimit në 

paraburgim, ka përjetuar stres, rënie të disponimit dhe vullnetit, stigma, frikë, brengë, ankth, për 

shkak të veprës penale për të cilën është akuzuar. Paditësi gjatë kohës së qëndrimit në paraburgim 

ka përjetuar dhimbje shpirtërore të intensiteteve të cilat janë paraqitur tek gjendja faktike e 

vërtetuar. 

 

Gjykata vlerëson se shuma e gjykuar si në pikën I (një) të dispozitivit të këtij aktgjykimi duke e 

llogaritur një ditë në shumën prej 40 (katër dhjetë) euro, për paditësin paraqet një satisfaksion 

moral dhe shpagim real për format e dëmeve të pësuara nga ai gjatë kohës së qëndrimit në 

paraburgim, dhimbjet shpirtërore të përjetuara nga paditësi, e të cilat gjykata i caktoi sipas 

bindjes së lirë konform nenit 323 të LPK-së po ashtu dhe dispozitave të LMD-së përkatësisht 

nenit 183 e lidhur me Udhëzuesin për Caktimin e Kritereve Orientuese dhe Lartësinë së 

Shpërblimit të Drejtë në të Holla të Dëmit Jomaterial të lëshuar nga Gjykata Supreme e Kosovës, 

Gj.A.nr.41/2023, i datës 27.02.2023, ku është paraparë lartësia për një ditë të heqjes së lirisë prej 

30 deri në 60 euro. Po ashtu me rastin e vendosjes për vlerën e kompensimit ka marrë parasysh 

edhe rrethanat tjera që janë ndikuar, siç janë kohëzgjatja e qëndrimit në paraburgim, natyra e 

veprës për të cilën ka qenë akuzuar, moshën e paditësit dhe rrethanat familjare të tij. Gjykata, 

nuk mori parasysh pretendimet e palës paditëse se rasti ka pasur jehonë mediatike për shkak të 

pozitës që ka pasuri i njëjti në momentin e arrestimit, sepse pala paditëse këtë pretendimi nuk e 

argumentoi me asnjë provë se ka pasur publikime të tilla, me ç’rast pretendimi i tillë ka mbetur 

vetëm deklarim. 

 

Lidhur me pjesën refuzuese të kërkesëpadisë  

 

Gjykata vendosi si në pikë e III (tretë) të dispozitivit të këtij aktgjykimi duke e refuzuar 

kërkesëpadinë përtej shumave të gjykuara, dhe atë: në emër të dhimbjeve shpirtërore për shkak 

të shkeljes së prestigjit dhe të nderit, ngase vlerësoi se kompensimi përtej shumës së gjykuar nuk 

do të ishte në harmoni me të mirën e shkelur dhe me qëllimin që kompensimi të ishte i drejtë, e 

po ashtu shuma e kompensimit që është ndërtuar nga praktika gjyqësore.  

 

I autorizuari i palës paditëse në kërkesëpadi ka bërë ndarjen si kategori të veçantë të dëmit 

dhimbjet shpirtërore, mirëpo gjykata vlerëson se nuk mund të gjykohet si kategori e veçantë 

vetëm dhimbjet shpirtërore, pa qenë më parë të ndërlidhura me një kategori dëmi, në rastin 

konkret dhimbjeve shpirtërore për shkak të shkeljes së prestigjit dhe të nderit. Prandaj janë 

gjykuar shumat si në dispozitiv në emër të dhimbjeve shpirtërore për shkak të shkeljes së 

prestigjit dhe nderit. Ky vlerësim i gjykatës, është në përputhje me nenin 183 par.1 të LMD-së.  

Prandaj sipas vlerësimit të kësaj gjykate, shumat si në pikën I të dispozitivit të këtij aktgjykimi, 

paraqesin kompensim real për këtë lloj të kompensimeve dhe në mënyrë të drejtë për llojin e 

dëmit të pësuar.  

 

Vendimi për shpenzimet e procedurës është marrë në bazë LPK-së përkatësisht në dispozitat 

ligjore të nenit 463 par. 1 dhe 2 i cili parasheh se: “Për pagimin e shpenzimeve procedurale 

gjykata vendosë vetëm me kërkesën specifikuar të palës, pa bërë asnjë shqyrtim verbalisht lidhur 

me kërkesën” dhe “Pala ka për detyrë që në kërkesën e saj në mënyrë të specifikuar t’i tregoj 

shpenzimet për të cilat kërkon shpërblim, duke parashtruar prova për shpenzimet e bëra, po që 

se nuk ekzistojnë provat e tilla në dosjen e lëndës”, e lidhur me nenin 452 par.2 i cili parasheh 

se: “Po që se paditësi vetëm pjesërisht ka sukses në procesin gjyqësor, atëherë gjykata mundet, 

duke marrë parasysh suksesin e arritur, të caktojë që secila palë t’i bartë shpenzimet e veta apo 

që njëra pale t’ia shpërblej tjetrës, dhe ndërhyrësit që i është bashkuar, pjesën proporcionale të 

shpenzimeve”, e lidhur me nenin 453.2 i cili parasheh se: “Po që se është parashikuar tarifa për 

shpërblimin e avokatëve, apo për shpenzimet tjera, atëherë këto shpenzime do të matën sipas 

tarifës së tillë”, e meqenëse pala paditëse shpenzimet e krijuara gjatë procedurës nuk i ka 

saktësuar por ka listuar vetëm sa i përketë përfaqësimit e tij nga avokat për katër seanca, gjykata 

në përputhje me tarifën e OAK-së, suksesin e palës paditëse në këtë çështje kontestimore dhe 

shtyrja e një seancë nga i autorizuari i palës paditëse për shkak të precizimit, duke e aprovuar 

shumën prej 811.20 euro (270,40 x 3 seanca), ndërsa pjesa tjetër prej 270.40 euro, u refuzua si e 

pabazuar. 

 

Nga sa u tha më lartë, u vendos si në dispozitiv të këtij aktgjykimi duke u bazuar në nenin 136 

dhe 183 të LMD-së, e lidhur me nenin 463 par. 1 dhe 2, 452 par. 2, 453 par.2 e lidhur me nenin 

143 të LPK-së. 

 

GJYKATA THEMELORE NË PEJË 

Departamenti i Përgjithshëm-Divizioni Civil 

C.nr.1463/18, me datë 03.08.2023 

                                                                                                                                                                                                                                                                                                                 

                                                                                                                         Gjyqtarja, 

   Rajmonda Kurteshi 

 

KËSHILLË JURIDIKE: 

Kundër këtij aktgjykimi është e lejuar ankesa në afatin prej pesëmbëdhjetë (15) ditësh, nga dita 

e dorëzimit të kopjes së këtij aktgjykimi, nëpërmjet kësaj gjykate, për Gjykatën e Apelit të 

Kosovës në Prishtinë.  

 

 

 

 

 

 

 

 

 

 

 


